
1.0 Trosolwg
Yn seithfed cyfarfod Panel Sicrhau Ansawdd y Comisiynydd a gynhaliwyd ar 31 Awst 2018, adolygodd yr Aelodau ddetholiad a ddewiswyd ar hap o achosion Digwyddiadau Troseddau Casineb. Adolygodd y Panel gyfanswm o 10 achos.
Yn ystod sesiwn y prynhawn, derbyniodd y Panel gyflwyniad hyfforddi ar y defnydd o rym, a chael gwybodaeth am yr hyn sy’n cael ei ystyried yn rym, y gofynion cofnodi, a’r manylion y disgwylir eu gweld ar ffurflen defnydd o rym. 
Yn dilyn y cyflwyniad, adolygodd y Panel bum digwyddiad lle y defnyddiwyd grym. Ar gyfer pob achos, roedd fideos o ddyfeisiau a wisgir ar y corff ar gael i’w hystyried, a ffurflenni defnydd o rym. 
2.0  Cefndir, Diben a Methodoleg
Ceir manylion am gefndir a diben y Panel, ynghyd â sut y cyflawnir yr hap samplu a’r hyn y gofynnir i’r Panel ystyried, yn llawlyfr y Panel Sicrhau Ansawdd, sydd ar gael ar wefan y CHTh.
3.0 Digwyddiadau Troseddau Casineb
Adolygodd y Panel 10 digwyddiad trosedd casineb a ddigwyddodd rhwng mis Ebrill a mis Mehefin 2018. Yn ystod cyfarfod mis Ebrill, rhoddwyd cyflwyniad hyfforddi i’r Panel ar Droseddau Casineb. Derbyniasant drosolwg o’r hyn yw Digwyddiad Trosedd Casineb a’r prosesau sydd mewn grym wrth gofnodi digwyddiadau o’r fath o fewn y cyflwyniad hwn. Rhannwyd y Panel yn grwpiau bach er mwyn adolygu detholiad bychan o achosion cyn trafod canfyddiadau fel grŵp. Gofynnwyd i’r Panel ateb cyfres o gwestiynau a oedd yn canolbwyntio ar eu craffu ar ddiogelu’r rhai sy’n agored i niwed, cefnogi dioddefwyr a goruchwyliaeth. 
3.1 Diogelu’r Rhai Sy’n Agored i Niwed
Tynnodd yr Aelodau sylw at y meysydd canlynol a ystyriwyd yn ymarfer gorau:

· Roedd y Panel yn teimlo bod peryglon wedi’u nodi a’u trin yn briodol mewn naw o’r 10 achos a adolygwyd. Roedd sylwadau a nodwyd gan y Panel o fewn eu ffurflenni adborth yn cynnwys y ffaith bod asesiadau risg yn cael eu cwblhau, bod swyddogion yn nodi gwendidau, a bod Troseddau Casineb yn derbyn sylw ac yn cael eu trin o ddifrif.  
· Nododd y Panel fod materion bregusrwydd yn cael eu trin ym mhob un o’r 10 achos a adolygwyd. Mae sylwadau a nodwyd ar gyfer yr achosion yn cynnwys; defnyddiwyd 
asesiad THRIVE1 yn briodol, dangosodd y swyddogion fod ganddynt ymwybyddiaeth dda o broblemau a gwendidau, rhoddwyd sicrwydd pan oedd angen, cyfeiriwyd unigolion at wasanaethau a chymorth, nodwyd digwyddiadau blaenorol a’u cysylltu ag achosion, roedd yr Heddlu’n cyrraedd yn brydlon, ac roedd gweithdrefnau dilynol yn cael eu dilyn yn gywir.  

Tynnodd Aelodau Panel sylw at rai meysydd dysgu:  

· Teimlwyd nad oedd dau o’r achosion wedi’u trin yn briodol. Roedd y Panel yn teimlo na ddylai’r achosion hyn fod wedi’u cofnodi fel Troseddau Casineb. Nododd yr aelodau fod y materion bregusrwydd yn yr achosion wedi’u trin, fodd bynnag, teimlwyd y dylai’r achosion fod wedi’u cofnodi fel achos o ymgais i dwyllo/lladrata yn unig yn hytrach na Digwyddiad Casineb.
· Nodwyd nad oedd matrics asesiad risg fel pe bai wedi’i gwblhau ar gyfer un achos, er bod peryglon wedi’u nodi. 
· Mewn dau achos, er bod asesiad risg wedi’i gwblhau, nodwyd nad oedd wedi’i lofnodi a’i ddyddio gan y dioddefydd. 
· Holodd y Panel pa un ai a fyddai’n fuddiol i’r templed heddlu ar gefn yr asesiad risg ganiatáu ar gyfer nodi ‘Amh.’ i ddangos nad oedd y dewisiadau wedi’u hanghofio, ond yn hytrach, eu bod nhw wedi cael eu hystyried ond eu bod nhw’n amherthnasol. 
3.2 Cefnogi Dioddefwyr
O fewn yr adran hon, edrychodd y Panel ar pa un ai a oedd cytundeb dioddefydd wedi’i greu, h.y. pa un ai a roddwyd ystyriaeth i’r ffordd yr oedd y dioddefydd am i’r heddlu gysylltu ag ef a’r ffordd yr oedd am gael ei gefnogi yn ystod yr ymchwiliad. O’r sampl, canfu bod y cytundeb dioddefydd wedi’i greu a’i gofnodi’n glir mewn ychydig dros hanner (6) o’r achosion. Roedd y Panel yn teimlo bod dau achos o fewn y sampl wedi’u cofnodi’n anghywir fel Trosedd Casineb. Gan hynny, nid oedd yn berthnasol pa un ai a oedd cytundeb dioddefydd wedi’i greu a pha un ai a oedd Swyddog Cymorth Troseddau Casineb wedi’i benodi. Holodd y Panel pa un ai a ddylai Troseddau Cyfeillio gael eu hystyried yn Droseddau Casineb. Er i’r Panel nodi nad oeddent yn teimlo y dylai dau o’r achosion fod wedi’u cofnodi fel Troseddau Casineb, cydnabu fod cysylltiad heddlu cadarnhaol yn y ddau achos, a rhoddwyd llawer o ymdrech ac amser i mewn i gefnogi’r unigolion a oedd yn gysylltiedig â nhw.  
Canfu aelodau bod y dioddefydd wedi’i ddiweddaru yn unol â’r cytundeb y cytunwyd arno mewn chwech o’r deg achos a gafodd eu hadolygu. Nododd yr aelodau fod y swyddogion wedi’u canmol am eu gwaith o ran diweddaru’r dioddefydd mewn dau achos. 
“Dangoswyd ymagwedd brydlon, gymesur, sympathetig ond gweithgar gan bob swyddog, a bu cysylltiad rheolaidd rhyngddyn nhw a’r achwynydd.”  
Yng ngweddill yr achosion a gafodd eu hadolygu, roedd yr Aelodau’n teimlo nad oedd y cytundeb dioddefydd yn berthnasol oherwydd y sefyllfa neu oherwydd y gred uchod fod y troseddau wedi’u cofnodi’n anghywir fel troseddau casineb. Cododd cwestiwn o un achos penodol o ran pa un ai a ddylid fod wedi enwebu oedolyn cyfrifol i dderbyn diweddariadau ar ran y dioddefydd oherwydd salwch meddwl yr unigolyn. 
Nododd y Panel fod Swyddog Cymorth Troseddau Casineb (SCTC) wedi’i benodi mewn 8 o’r 10 achos a adolygwyd a’u bod nhw wedi cysylltu â’r dioddefydd o fewn 48 awr ar ôl i’r heddlu derbyn adroddiad am y digwyddiad. Eto, o ran y ddau achos lle nad oedd SCTC wedi cysylltu â’r dioddefydd, roedd y Panel yn teimlo nad oedd y cwestiwn yn berthnasol gan mai digwyddiadau twyll oeddent ac nid digwyddiadau Trosedd Casineb. 
3.3 Arweinyddiaeth Gadarn
Canfu’r Panel fod Goruchwylydd wedi cymeradwyo’r cofnod yn rheolaidd mewn 9 o’r 10 achos a adolygwyd. Nodwyd bwlch o bron deufis mewn un achos penodol, fodd bynnag, nododd y Panel y gallai hyn fod o ganlyniad i drafferthion a gafwyd o ran dod o hyd i’r dioddefydd. 
3.4 Sylwadau’r Swyddog Arweiniol Digwyddiadau Troseddau Casineb 
Roedd dwy drosedd o Ladrata / Twyll a oedd wedi’u cofnodi’n anghywir fel troseddau ag elfen gasineb, ac ymddengys fod y dull gweithredu casineb wedi’i ddewis drwy gamgymeriad gan y swyddog(ion) cofnodi. Yn dilyn yr adolygiad gan y Panel Sicrhau Ansawdd, mae hyn wedi’i gywiro yn awr. 
Er y cydnabu nad oedd gan un cofnod trosedd fatrics risg, mae hyn wedi’i adolygu ac rydyn ni’n fodlon bod mesurau cymorth priodol wedi’u rhoi ar waith. Rydyn ni hefyd yn nodi nad oedd y Rhestr Wirio Troseddau Casineb wedi’i ddefnyddio. Byddai hynny wedi atal yr amryfusedd hwn. Medrwn gadarnhau nad oes angen i’r dioddefydd lofnodi’r matrics risg heblaw bod eithriad o rannu gwybodaeth ag asiantaethau partner. 
Cwestiynodd y panel pa un ai a fyddai’n fuddiol i’r templed heddlu (sydd ar gefn y matrics risg) ganiatáu i’r dewis ‘Amh.’ gael ei nodi i ddangos nad yw’r dewisiadau wedi’u hanghofio, ond yn hytrach, eu bod nhw wedi cael eu hystyried ond eu bod nhw’n amherthnasol. Medrwn gadarnhau yn awr bod y blychau testun rhydd hyn wedi darfod a bod y wybodaeth yn awr yn cael ei chofnodi o fewn y cofnod trosedd. Fodd bynnag, mae’r Arolygydd Brian Jones wedi ymrwymo i godi hyn gyda’r Tîm Lleihau Niwed a Throsedd i’w ystyried oherwydd teimlwyd y dylid archwilio iddo ymhellach am ei fod yn awgrym gwerthfawr. 
Rydyn ni’n poeni nad oedd gan hanner y troseddau gytundeb dioddefydd gan fod hyn yn ddisgwyliad gorfodol. Rydyn ni’n lansio’r Rhestr Wirio a Chanllawiau Gweithredol diwygiedig fis Hydref, a byddwn ni unwaith eto’n gweithio tuag at sicrhau bod staff yn glir ynglŷn â’r disgwyliad hwn cyn samplu cydymffurfiaeth. 
Roedd hi’n dda nodi bod cysondeb lleoli Swyddogion Cymorth Troseddau Casineb a’u gwerth yn amlwg. Yn gyffredinol, mae’n ymddangos fel pe bai perfformiad wedi gwella ar draws yr ardal heddlu, a dylid nodi gwelliannau pellach ar ôl lansio’r Canllawiau Gweithredol. 
Mae fy nhîm a minnau’n ddiolchgar am waith y Panel Sicrhau Ansawdd o ran ein cefnogi i sicrhau gwelliannau yn y dyfodol, yn arbennig o ran nodi risg a gwell gwasanaeth i ddioddefwyr. Rwy’n gobeithio y byddant ar gael i barhau â’r gwaith hwn gyda ni yn y dyfodol agos. 
4.0 Defnydd o Rym
Rhoddwyd trosolwg i’r Panel o’r hyn sy’n cael ei ystyried yn ddefnydd o rym a sut mae’r digwyddiadau hyn yn cael eu cofnodi. Esboniwyd fod y defnydd o rym yn cynnwys rhoi gefynnau ar ddwylo rhywun, defnyddio tariannau, sgiliau heb arfau, chwistrell lidiog, atalfeydd llawr, rhoi ataliadau ar y corff, gynnau taser, arfau saethu, mwgwd atal poeri a chnoi, anfon cŵn i leoliadau digwyddiadau, cyfathrebu tactegol a phastynau. Rhoddwyd enghraifft i’r Panel o ffurflen defnydd o rym a rhoddwyd trosolwg o’r gofynion ar gyfer cofnodi digwyddiadau i’r grŵp. 

Adolygodd y Panel 5 digwyddiad lle y defnyddiwyd grym. Ar gyfer pob achos, roedd fideos o ddyfeisiau a wisgir ar y corff ar gael i’w ystyried, ac roedd o leiaf un ffurflen defnydd o rym ar gael. Roedd hyn yn galluogi’r Panel i wylio’r fideos er mwyn gweld pa un ai a oedd angen defnyddio grym a gwirio’r cofnod o’r digwyddiad drwy’r ffurflen defnydd o rym berthnasol a gyflwynwyd. Gan mai hwn oedd y tro cyntaf i’r Panel edrych ar y defnydd o rym, adolygodd yr Aelodau pob achos fel grŵp, gwyliodd y Panel y fideos o ddyfeisiau a wisgir ar y corff a oedd ar gael, ac yna cafwyd trafodaeth fanwl yn dilyn pob digwyddiad. Sicrhawyd fod yr holl adborth yn cael ei gasglu gan roi trosolwg cyffredinol o bob achos a adolygwyd.   
Achos 1:

O fewn yr achos hwn, gwelodd y Panel un fideo o ddyfeisiau a wisgir ar y corff a dwy ffurflen defnydd o rym. Roedd grym a ddefnyddiwyd o fewn yr achos hwn yn cynnwys defnyddio gefynnau, atalydd llawr, rhoi atalydd ar y corff, chwistrell lidiog a chyfathrebu tactegol.
Tynnodd Aelodau Panel sylw at y canlynol:

· Roedd y Panel yn teimlo bod y digwyddiad hwn wedi’i drin yn dda a bod sicrwydd wedi’i roi drwy gydol yr achos i’r unigolyn, a oedd wedi dweud fod ganddo broblemau iechyd meddwl. Nodwyd fod y swyddogion wedi ymdrin â’r pryderon iechyd meddwl yn briodol a sensitif. 
· Nododd y Panel fod y defnydd o rym yn ofynnol ac yn rhesymol o dan yr amgylchiadau, bod y math o rym a ddefnyddiwyd yn gymesur, a bod cyn lleied o rym â phosibl wedi’i ddefnyddio. 
· Roedd y Panel yn teimlo ei bod hi’n bosibl fod y chwistrell lidiog wedi’i defnyddio’n rhy agos i’r unigolyn a chyn rhoi digon o rybudd. Nodwyd fod posibilrwydd y gallai’r ffaith bod y swyddogion yn bwriadu defnyddio chwistrell lidiog fod wedi’i gyfathrebu’n gliriach. Fodd bynnag, roedd y Panel yn cytuno fod angen defnyddio chwistrell yn y sefyllfa honno. 
· Nodwyd fod oedi o dros mis cyn cwblhau un o’r ffurflenni defnydd o rym a gyflwynwyd. 
Achos 2:

O fewn yr achos hwn, gwelodd y Panel un fideo o ddyfeisiau a wisgir ar y corff ac un ffurflen defnydd o rym. Roedd grym a ddefnyddiwyd o fewn yr achos hwn yn cynnwys defnyddio gefynnau, atalydd llawr a chyfathrebu tactegol.

Tynnodd Aelodau Panel sylw at y canlynol:

· Nododd yr aelodau fod swyddogion wedi dangos ymwybyddiaeth dda o broblemau iechyd meddwl posibl neu oryfed alcohol. Nodwyd fod y digwyddiad wedi’i drin yn deg a phriodol. 
· Nododd y Panel nad oedd y defnydd o efynnau wedi’i nodi ar y ffurflen defnydd o rym a gyflwynwyd, fodd bynnag, cydnabu y gallai’r math hwn o rym fod wedi’i nodi ar ffurflen ychwanegol gan yr ail swyddog. Nid oedd y Panel yn medru gweld y ffurflen honno.  
Achos 3:

O fewn yr achos hwn, gwelodd y Panel un fideo o ddyfeisiau a wisgir ar y corff ac un ffurflen defnydd o rym. Roedd grym a ddefnyddiwyd o fewn yr achos hwn yn cynnwys defnyddio gefynnau, atalydd llawr, chwistrell lidiog a chyfathrebu tactegol.

Tynnodd Aelodau Panel sylw at y canlynol:

· Nododd y Panel nad oes cofnod o ddefnyddio gefynnau na dulliau atal wedi’u nodi ar y ffurflen defnydd o rym a ddefnyddiwyd er bod tystiolaeth o hyn ar y fideo o ddyfeisiau a wisgir ar y corff.

· Roedd yr Aelodau’n teimlo na roddwyd digon o rybudd i’r unigolyn y byddai’r chwistrell yn cael ei defnyddio cyn ei gweithredu, er bod y defnydd o chwistrell lidiog yn ofynnol a lefel y grym a ddefnyddiwyd yn rhesymol ar gyfer yr amgylchiadau. 
· Holodd y Panel beth yw’r geiriad cywir ar gyfer rhybuddio unigolion y bydd chwistrell yn cael ei defnyddio. Sylwyd fod y gair “PAVA” yn cael ei ddefnyddio ac y byddai hyn yn aneglur i rai. Awgrymwyd y byddai “chwistrell bupur” o bosibl yn fwy cyfarwydd.
· Holwyd hefyd pa un ai a oes angen blwch ychwanegol ar y ffurflenni defnydd o rym er mwyn i swyddogion nodi amser a dyddiad y digwyddiad. Ar hyn o bryd, nid yw’r wybodaeth hon yn cael ei chofnodi ar y ffurflen, a fyddai, yn ddealladwy, yn gwneud cysylltu’r ffurflenni a’r fideos yn anodd iawn. 
Achos 4:

O fewn yr achos hwn, gwelodd y Panel un fideo o ddyfeisiau a wisgir ar y corff ac un ffurflen defnydd o rym. Roedd grym a ddefnyddiwyd o fewn yr achos hwn yn cynnwys defnyddio gefynnau, atalydd llawr, mwgwd poeri a chnoi, atalydd corff a chyfathrebu tactegol.

Tynnodd Aelodau Panel sylw at y canlynol:

· Roedd yr Aelodau’n teimlo bod y swyddogion wedi ymdrin â’r achos hwn yn arbennig o dda, gan ddangos amynedd a pharch mewn amgylchiadau heriol tu hwnt. 
· Nodwyd fod swyddogion yn siarad yn gyson â staff meddygol oherwydd y defnydd o fygydau poeri a chnoi, ac yn adolygu’r lefel o rym yr oedd angen yn rheolaidd. 
· Nododd y Panel hefyd fod yr unigolyn wedi cael digon o rybudd cyn cael mwgwd poeri a chnoi a bod esboniad da wedi’i roi i’r unigolyn am yr hyn oedd yn mynd i ddigwydd a phryd mae’r math hwn o rym yn cael ei ddefnyddio. 
· Nododd yr Aelodau fod y swyddog a oedd yn gwisgo’r camera corff wedi gadael yr unigolyn gyda swyddogion eraill sawl gwaith. Does dim fideo ar gael i’w wylio ar gyfer y cyfnodau hyn. Oherwydd difrifoldeb yr amgylchiadau a’r lefel o rym yr oedd angen ei ddefnyddio, holodd yr Aelodau pa un ai a ddylai’r camera fod wedi’i roi i swyddogion eraill yn yr ystafell, neu pa un ai a ddylai’r swyddogion eraill fod wedi troi eu camerâu nhw ymlaen a recordio’r hyn oedd yn digwydd. Mynegodd y Panel bryder na fyddai tystiolaeth ar gael ar gyfer y cyfnodau coll pe bai cwestiynau’n codi mewn perthynas â’r digwyddiad, gan adael y ddau barti’n agored i niwed. 
Achos 5:

O fewn yr achos hwn, roedd tair fersiwn o’r fideo o ddyfeisiau a wisgir ar y corff ar gael, a phedair ffurflen defnydd o rym. Roedd grym a ddefnyddiwyd o fewn yr achos hwn yn cynnwys defnyddio gefynnau, atalydd llawr, atalydd corff a chyfathrebu tactegol.
Tynnodd Aelodau Panel sylw at y canlynol:

· Sylweddolodd y Panel fod yr unigolyn hwn yn hysbys i’r heddlu a bod angen y grym lleiaf, a dyna a ddefnyddiwyd. 
· Pan gyrhaeddodd y swyddogion leoliad y digwyddiad, nodwyd eu bod wedi derbyn galwad yn sôn am bryder ynghylch lles yr unigolyn, a’i fod o bosibl wedi cymryd gorddos. Roedd y Panel yn teimlo nad oedd y swyddogion wedi cwestiynu’r unigolyn llawer mewn perthynas â’r pryder hwn, a’r posibilrwydd y gallai fod wedi cymryd rhywbeth, pan ar gyrraedd lleoliad y digwyddiad. Roedd y swyddogion yn awyddus i fynd ag ef o’r eiddo oherwydd ei ymddygiad; ni ddangoswyd unrhyw bryderon meddygol, ac ni aed â’r unigolyn i’r ysbyty tan yn hwyrach o lawer. Fodd bynnag, nododd y Panel y gallai’r heddlu fod wedi derbyn gwybodaeth arall cyn cyrraedd lleoliad y digwyddiad.  

· Nododd y Panel nad oedd rhywfaint o’r wybodaeth ar y pedair ffurflen defnydd o rym yn cyfateb; fodd bynnag, roedd y Panel yn cydnabod y gellir disgwyl gwahanol farn ar sefyllfa a lleoliad weithiau.  
4.1 Canfyddiadau cyffredinol 
· Roedd y Panel yn teimlo bod y defnydd o rym yn ofynnol yn y pum digwyddiad a adolygwyd, ac yn rhesymol o ystyried yr amgylchiadau.  
· O fewn pob digwyddiad a ystyriwyd, roedd y Panel yn teimlo bod y grym yn gymesur a bod y grym lleiaf yr oedd ei angen wedi’i ddefnyddio. 
· O fewn y pum digwyddiad, roedd y Panel yn teimlo bod yr unigolion wedi’u trin â pharch ac urddas, ac ni nodwyd unrhyw bryderon o ran cydraddoldeb ac amrywiaeth. 
· O’r fideos o ddyfeisiau a wisgir ar y corff a wyliwyd, roedd y Panel yn teimlo bod swyddogion wedi ymdrin â sefyllfaoedd anodd a heriol yn broffesiynol a pharchus.  

· Arweiniodd problem mewn perthynas â chysylltu ffurflenni â’r fideos perthnasol at ddetholiad bach o ddigwyddiadau yn unig i’w hadolygu. Dywedodd y Panel y byddai’n fwy cadarnhaol yn y dyfodol i dderbyn rhestr ehangach o ddigwyddiadau i fedru dewis sampl o achosion ar hap i’w hadolygu. 
· Tynnodd y Panel sylw at y ffaith bod ffurflenni defnydd o rym ar goll mewn rhai o’r achosion a gafodd eu hadolygu, fodd bynnag, o ganlyniad i broblem o ran cysylltu dogfennau â’i gilydd, cydnabu y gallai’r dogfennau fod wedi’u cyflwyno ond eu bod nhw’n anodd eu canfod. 
· Awgrymodd y Panel y byddai’n ddefnyddiol derbyn ychydig o wybodaeth gefndirol ynghylch pam y gofynnwyd am gymorth yr Heddlu pan fyddant yn adolygu’r defnydd o rym nesaf. Er enghraifft, yn y digwyddiadau lle’r oedd swyddogion wedi mynd i leoliad digwyddiad ar ôl derbyn galwad, byddai rhywfaint o wybodaeth am yr hyn y mae’r heddlu’n gwybod cyn mynd yno’n helpu’r Panel i wneud penderfyniad gwybodus o ran pa un ai a oedd cyfiawnhad dros ddefnyddio grym ai peidio. 
4.2 Sylwadau’r Swyddog Arweiniol Defnydd o Rym 
Mae defnyddio grym yn erbyn unigolyn arall yn bŵer sylweddol sy’n cael ei arfer gan swyddogion a staff yr heddlu. Rwy’n gwbl benderfynol o sicrhau bod y pŵer hwn yn cael ei ddefnyddio’n briodol a chymesur, a dim ond pan fydd angen.
Unwaith eto, rwy’n ddiolchgar am waith craffu’r Panel, ac rwy’n croesawu’r adborth cadarnhaol a dderbynnir. Lle bo’n briodol, bydd swyddogion unigol yn derbyn yr adborth hwn, ac os yw’n berthnasol, tynnir sylw eraill ato fel arfer gorau. Mae’n dda bod Heddlu Dyfed-Powys yn derbyn adborth gan y Panel am ei fod yn tynnu sylw at feysydd sy’n destun pryder neu feysydd sydd angen gwella, ac yn yr un modd, bydd yr adborth hwn yn cael ei fwydo’n ôl fel y bo’n briodol.  
Achos 1

Yn ystod Hyfforddiant Diogelwch Swyddogion (HDS), mae staff yn cael gwybod pa mor bell i ffwrdd o wyneb y gwrthrych y dylid dal chwistrell analluogi PAVA wrth ei ddefnyddio, a’r rhybuddion priodol y dylid eu rhoi. Mae’r achos hwn yn cael ei adolygu gan hyfforddwr HDF, a bydd adborth yn cael ei roi os oes angen.
Mae adborth yn cael ei roi mewn perthynas â’r oedi o ran cyflwyno ffurflen defnydd o rym. Bydd hyn hefyd yn cael ei gyfathrebu ar draws yr Heddlu. 
Achos 2

Dim sylwadau i’w hychwanegu.
Achos 3

Mae sylwadau yr un fath â’r rhai ar gyfer achos 1 mewn perthynas â’r defnydd priodol o chwistrell analluogi. 
Cyfarwyddir staff i ddweud eu bod nhw’n bwriadu defnyddio PAVA yn syth cyn ei ddefnyddio fel bod cydweithwyr yn ymwybodol ei fod yn cael ei ddefnyddio. Ni fwriedir tynnu sylw pobl eraill o’u cwmpas at hyn. 
Mae ymchwiliad maith yn digwydd ar hyn o bryd er mwyn gwella’r defnydd o’r ffurflen defnydd o rym a system gysylltiedig er mwyn gwella cofnodi. Bydd hyn yn cynnwys amser a dyddiad. 
Achos 4

Mae cyflwyno Mygydau Poeri a Chnoi wedi bod yn fater dadleuol ar gyfer y maes plismona yn y DU. Mae’n braf darllen yr adborth cadarnhaol gan y Panel mewn perthynas ag ymddygiad swyddogion yn ystod y digwyddiad hwn. 
Ni anogir rhoi camerâu corff unigol i swyddogion ac ni anogir rhannu dyfeisiau, fodd bynnag,  mae gwaith yn digwydd ar hyn o bryd gyda’r tîm Prosiectau Digidol er mwyn sicrhau bod pob aelod staff priodol yn cael dyfais. 
Achos 5

Ar ôl adolygu’r ffilm o’r achos hwn, mae’n amlwg bod y staff dan sylw wedi ymddwyn yn briodol a phroffesiynol bob amser. Roedd gwybodaeth arall mewn perthynas â’r digwyddiad hwn sydd heb ei gipio ar y ffurflenni na’r camera corff, fodd bynnag, mae’r craffu a ddarperir yn gofyn y cwestiynau cywir i ni, sydd, yn ei dro, yn achosi gweithgarwch ymwthgar ar ein rhan ni er mwyn sicrhau ein bod ni’n cyflawni ein dyletswyddau’n gyfreithlon. 
Byddaf yn parhau i weithio’n agos â chydlynydd y Panel Sicrhau Ansawdd, a byddaf yn edrych am ddatrysiad i rai o’r materion a godwyd. Bydd hyn yn cynnwys darparu gwybodaeth bellach mewn perthynas â digwyddiad os yn bosibl.  
Mae nifer o weithgareddau’n digwydd ar hyn o bryd er mwyn gwella ansawdd data, a’r defnydd o gamerâu corff. Dylai hyn weld gwelliant yn y pecynnau a gyflwynir i’r Panel Sicrhau Ansawdd yn y dyfodol. 
� Arf rheoli risg yw THRIVE sy’n ystyried 6 elfen er mwyn cynorthwyo i adnabod y radd ymateb briodol yn seiliedig ar anghenion y galwr ac amgylchiadau’r digwyddiad; Bygythiad, Niwed, Risg, Ymchwiliad, Bregusrwydd ac Ymgysylltu.

